
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2026 ԹՎԱԿԱՆԻ ԱՊՐԻԼԻ 23-Ի N 558-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
 
1. Իրավական ակտի ընդունման անհրաժեշտությունը
	Նախագծի ընդունման անհրաժեշտությունը պայմանավորված է Քաղաքացիական ավիացիայի միջազգային կազմակերպությունից (ԻԿԱՕ) իրավական խորհրդատվական և տեղեկատվական ծառայությունների ձեռքբերման գործընթացի կազմակերպման առանձնահատկություններով։
	Հայաստանի Հանրապետությունը հանդիսանում է International Civil Aviation Organization (ԻԿԱՕ)-ի անդամ պետություն, իսկ ԻԿԱՕ-ն՝ Միավորված ազգերի կազմակերպության մասնագիտացված կազմակերպություն։ ԻԿԱՕ-ի կողմից անդամ պետություններին ծառայությունների մատուցման գործընթացները կարգավորվում են ԻԿԱՕ-ի ընթացակարգերով և հավասարապես կիրառվում են բոլոր անդամ պետությունների նկատմամբ՝ անկախ տվյալ պետության ազգային գնումների կարգավորումներից։
		Հաշվի առնելով վերոգրյալը՝ անհրաժեշտություն է առաջացել համապատասխան փոփոխություններ և լրացումներ կատարել Հայաստանի Հանրապետության կառավարության 2026 թվականի ապրիլի 23-ի N 558-Ն որոշման մեջ՝ հստակեցնելով գնման գործընթացի կազմակերպման առանձնահատկությունները և սահմանելով ԻԿԱՕ-ի կողմից ներկայացվող պաշտոնական փաստաթղթի հիման վրա ծառայությունների ձեռքբերման հնարավորությունը։	
	Իրավական խորհրդատվական և տեղեկատվական ծառայությունների մատուցման ձեռքբերման նպատակով տրամադրվելու է 100% կանխավճար։
	Իրավական ակտի ընդունման նպատակն է ապահովել ԻԿԱՕ-ի հետ համապատասխան պայմանագրի կնքումը՝ ուղղված Հայաստանի Հանրապետության քաղաքացիական ավիացիայի կոմիտեի ինստիտուցիոնալ վերակազմավորմանը, ֆինանսական ինքնաբավության և եկամուտ գեներացնող մեխանիզմների ներդրմանը, ինչպես նաև կառավարման ժամանակակից համակարգերի և զարգացման գործիքների ձևավորմանը։
	Իրավական ակտի ընդունման տեսլականն է ձևավորել ժամանակակից, արդյունավետ և միջազգային չափանիշներին համապատասխանող քաղաքացիական ավիացիայի կառավարման համակարգ։ Ակնկալվում է, որ Կոմիտեի վերափոխումը կդառնա ոլորտի կայուն զարգացման հիմք՝ ապահովելով բարձր մակարդակի ավիացիոն և թռիչքային անվտանգության վերահսկողություն և կանոնակարգում՝ միջազգային ստանդարտներին համապատասխան։

2. Ընթացիկ իրավիճակը և խնդիրները
Հայաստանի Հանրապետության կառավարության 2026 թվականի ապրիլի 23-ի N 558-Ն որոշմամբ Հայաստանի Հանրապետության տարածքային կառավարման և ենթակառուցվածքների նախարարությանը թույլատրվել է ԻԿԱՕ-ից մեկ անձից գնման ձևով ձեռք բերել իրավական խորհրդատվական և տեղեկատվական ծառայություններ։
ԻԿԱՕ-ն հանդիսանում է Միավորված ազգերի կազմակերպության մասնագիտացված հաստատություն, որի կողմից ծառայությունների մատուցումն իրականացվում է կազմակերպության կողմից կիրառվող ստանդարտ պայմանագրային ձևաչափերով և ընթացակարգերով։ Ծառայությունների ձեռքբերման շրջանակում ԻԿԱՕ-ն չի ներկայացնում Հայաստանի Հանրապետության գնումների օրենսդրությամբ նախատեսված առանձին փաստաթղթեր և ապահովումներ։
Միաժամանակ, ԻԿԱՕ-ի կողմից կիրառվող պայմանագրային ձևաչափը չի նախատեսում ծառայությունների կատարման արդյունքների ընդունումն ու ձևակերպումը Հայաստանի Հանրապետության գնումների օրենսդրությամբ սահմանված հանձնման-ընդունման ակտով կամ կատարված ծառայությունների վերաբերյալ եզրակացությամբ։ Ծառայությունների կատարման, հաշվետվողականության և արդյունքների ներկայացման կարգը սահմանվում է ԻԿԱՕ-ի ներքին կանոններով և պայմանագրային դրույթներով։
Նշված հանգամանքները անհրաժեշտություն են առաջացնում կառավարության որոշմամբ նախատեսել համապատասխան բացառություններ՝ ապահովելով իրավական խորհրդատվական և տեղեկատվական ծառայությունների ձեռքբերման գործընթացի իրավական հստակությունն ու գործնական կիրառելիությունը։

3. Նախագծի մշակման գործընթացում ներգրավված ինստիտուտները և անձինք
ՀՀ տարածքային կառավարման և ենթակառուցվածքների նախարարություն։

4․ Ակնկալվող արդյունքը
	Նախագծի ընդունման արդյունքում կհստակեցվեն ԻԿԱՕ-ից ծառայությունների ձեռքբերման գործընթացի կազմակերպման առանձնահատկությունները, կապահովվի միջազգային կազմակերպության կարգավիճակից բխող ընթացակարգերի կիրառումը, ինչպես նաև իրավական հիմք կստեղծվի ԻԿԱՕ-ի կողմից ներկայացվող պաշտոնական փաստաթղթի հիման վրա համապատասխան ծառայությունների ձեռքբերման համար։
Իրավական ակտի ընդունման արդյունքում ակնկալվում է ապահովել Կոմիտեի կարգավիճակի փոփոխությունը՝ այն դարձնելով շահույթ գեներացնող կազմակերպություն, ինչը կնպաստի ֆինանսական ինքնաբավության և գործունեության արդյունավետության բարձրացմանը։
Միաժամանակ, կստեղծվեն անհրաժեշտ իրավական կարգավորումներ Կոմիտեի կազմում, այդ թվում նաև ղեկավար կազմում, ՀՀ քաղաքացի չհանդիսացող բարձր որակավորում ունեցող ավիացիոն մասնագետների ներգրավման համար, ինչը կապահովի միջազգային փորձի ներմուծում, մասնագիտական ներուժի ամրապնդում և ոլորտի զարգացման նոր հնարավորություններ։
Նախագծի ընդունման արդյունքում կտեղծվի կայուն, ֆինանսապես ինքնավար և ինքնապահպանվող Քաղաքացիական ավիացիայի կոմիտե, որը կգործի ծախսերը վերականգնող (cost-recovery) մոդելի սկզբունքների հիման վրա։ 
Կոմիտեն հնարավորություն կունենա ստեղծել և պահպանել բավարար եկամուտ՝ երկարաժամկետ կայունություն ապահովելու, մրցունակ վարձատրության քաղաքականություն իրականացնելու և ներգրավելու բարձր որակավորված միջազգային ավիացիոն մասնագետների, ներառյալ՝ ղեկավար կազմի մակարդակով:

5․ Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունումը Հայաստանի Հանրապետության պետական բյուջեի եկամուտների ու ծախսերի լրացուցիչ նվազեցում չի առաջացնում:

6․  Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

7․ Կապը ռազմավարական փաստաթղթերի հետ.Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություններ
Նախագծի ընդունումը բխում է ՀՀ կառավարության 2021 թվականի նոյեմբերի 18-ի 1902-Լ որոշմամբ հաստատված 68-րդ և 75-րդ կետերից, ինչպես նաև ՀՀ տարածքային կառավարման և ենթակառուցվածքների նախարարության 2026 թվականի առաջին կիսամյակի առաջնահերթ ուղղություններից։

